Atxiki gabeko foru parlamentari Manu Ayerdi Olaizola jaunak idatzizko informazioa eskatu du familia laguntzaren kotizazioa dela-eta Gizarte Segurantzaren Diruzaintza Nagusiarekin dagoen gatazkari buruz (PES 127/2014). Hau da Lehendakaritza, Justizia eta Barne kontseilariak informatu diona:
Nafarroako Foru Komunitateak eta Gizarte Segurantzaren Diruzaintza Nagusiak gatazka bat daukate familia laguntzaren ordainsari-kontzeptuaren kotizazioa dela eta. Horren arrazoia da araudi indardunaren interpretazio juridiko desberdina, zeren eta, gure iritziz, Diruzaintzak gai honetan izan duen jokabideak ez baitu babes juridikorik ez edukian, zeren eta ez baita aldatu aplikatzekoa den araudia, ez erabilitako moldean, atzeraeraginak, errekarguak eta zehapenak inongo justifikaziorik gabe ezarriz.
Horri dagokionez, Nafarroako Gobernuaren iritziz, ez da onargarria Diruzaintzak bere irizpidea hogei urte pasa eta ondoren aldatzea guztiz bere aldetik, Foru Komunitateko Administrazioari, interesduna den aldetik, entzunaldiaren izapidea eman gabe ere, kotizatzeko betebeharra ezarriz eta, gainera, betebehar horri atzeraeragina emanez. Horrekin, printzipio oinarrizkoenak ere urratzen dira: fede ona, bidezko konfiantza, segurtasun juridikoa, botere publikoen arbitrariotasunaren debekua, eskubideak murrizten dituzten xedapenek atzeraeraginik ezin edukitzea, aldeko egintzak ofizioz berraztertzeko prozedurak edo, gutxienez ere, prozedura administratiboa izapidetzea interesdunei entzunaldia emanez, entzunak izateko aukera izan dezaten beren interes legitimoetan eragina duten erabakiak, kaltegarriak ere izan daitezkeenak, hartu baino lehen.
Horrenbestez, araudi indardunaren babesa duela uste duenez, Nafarroako Gobernuak erabaki du Nafarroako Auzitegi Nagusian administrazioarekiko auzi-errekurtsoa aurkeztea Gizarte Segurantzaren Diruzaintza Nagusiaren jokabidearen aurka, Foru Komunitateko Administrazioaren interesak eta Nafarroako Foru Ogasunaren kredituak aldezteko.
Hori guztia, Nafarroako Parlamentuko Erregelamenduaren 194. artikuluan xedatutakoa betetzeko.

